
Sa ating mga kababayan sa Hong Kong, isang maalab na pagbati at pakikiisa ang ipinapaabot ng Gabriela Women’s Party sa inyong lahat.  Kaisa nyo ang Gabriela Women’s Party sa inyong pakikipaglaban upang ihinto ang bagong POEA guidelines at ang pakanang supermaids ng pamahalaang Arroyo.

Walang duda na ang mga guidelines na ito ay isang iskema upang makahamig ng super kotong ang pamahalaang Arroyo.  Bukod dito ito ay talamak na pangangalakal sa ating mga OFWs.  Ito ang sukdulang kasakiman sa tubong kikitain.  Kinakalakal na nga nga ang ating mga household service workers, kinokotongan pa.  
Ang sabi ng pamahalaan, ang mga guidelines na ito raw ay para pangalagaan ang kapakanan ng OFWs.  Kailangan daw matuto ng OFWs kung paano magpatakbo ng washing machine, oven, aircondition at kung hindi ay baka sila marape o maranas ng pang-aabuso.  Hindi mapoproteksyunan ng mga guidelines na ito ang mga OFWs lalo na ang mga domestic helpers sa mga pang-aabuso sapagkat una sa lahat ang balangkas o batayan ng mga ito ay ang upang higit na tumaas ang halaga o marketability nila sa ibat ibang bansa at nang sa gayon ay madagdagan pa ang maipapasok na dolyar sa bansa.   
Ikalawa, walang pampulitikang kapasyahan ang pamahalaang Arroyo upang piliin nyang proteksyunan ang kapakanan at karapatan ng mga kababayan natin sa ibang bansa sapagkat takot itong mawala ang palengke nyang kukuha ng lakas paggawa ng mga OFWs.   
Ikatlo, ang pang-aabuso at sekwal na karahasan sa kababaihan ay hindi pumipili ng edad, katayuan, nasyunalidad, hitsura at kasanayan kaya paano sasabihin ng pamahalaan na mapangangalagaan ng mga guidelines na ito ang ating mga migranteng kababayan dito.  Ang masakit pa nito, naabuso na ang ating mga kababaihan, pinakakaitan pa ng tulong at kadalasang nasisisi pa ang mga kababaihan natin lalo na ang mga walang dokumento.   
Ikaapat, patuloy na hindi nakapaglagay ng tama at supisyenteng mekanismo ang pamahalaan upang mapangalagaan ang kapakanan at karapatan ng ating mga kababayan.  Nakakapagtaka na bagamat milyon milyon ang nahahamig sa OWWA funds mula sa mga OFWs ay kulang na kulang pa rin kung hindi man walang matinong serbisyo para sa ating mga OFWs. 

Tulad ninyo, ang Gabriela Women’s Party ay nagtatanong kung para saan ang mga guidelines na ito at ang kotong na makukuha rito.  Batid natin na nalalapit na naman ang eleksyon.  Hindi natin maiwasang isipin na baka ito ay gamitin na naman sa eleksyon.  Hindi pa nga natatapos ang kaso hinggil sa paglilipat ng OWWA funds sa PhilHealth ay nahaharap na naman tayo sa isang posibilidad na maaari na namang magamit ang perang kinita sa pagpapatupad ng bagong guidelines sa eleksyon.   
Sa Kongreso, ang Gabriela Women’s Party ay nagfile ng resolusyon upang imbestigahan ito at ganun din ay nagsalita si Rep. Liza Maza, kinatawan ng Gabriela Women’s Party sa Kongreso upang ihapag ang inyong mga karaingan.  Sa Martes, Pebrero 6, ay magkakaroon ng hearing ang Committee on Overseas Affairs sa Mababang Kapulungan upang talakayin ang bagong guidelines at mga hinaing ng ating mga kababayan.  

Kami sa Gabriela Women’s Party ay humahanga at sumasaludo sa inyong malawak at sama-samang pagkilos upang mapahinto ang supermaid scheme at bagong guidelines ng pamahalaang Arroyo. Higit nyo pang palakasin ang inyong hanay at lakasan ang inyong boses.  Sa bawat hakbang ninyo, kasabay nyo kaming isusulong ang labang ito sa loob at labas ng Kongreso, sa loob at labas ng Pilipinas.
Mabuhay kayo! 

